
Resumo: O uso de KPSI nos Graos en Educación Infantil e Primaria promove a avaliación e 
autorregulación das aprendizaxes encamiñadas a que o alumnado desenvolva competencias 
profesionais docentes, que xeren competencias básicas nas aulas presecundarias, e un 
achegamento aos requirimentos metodolóxicos do EEES.  

1. Introdución. Os cuestionarios KPSI no marco das actividades de aprendizaxe  

Os KPSI (Knowledge and Prior Study Inventory) (Tamir e Lunetta, 1978; Sanmartí, 2002) 
son instrumentos que permiten obter información sobre a percepción do alumnado acerca do 
seu grao de coñecemento en relación cos contidos de aprendizaxe. O profesorado usaraos 
para: adecuar a súa planificación desde a evolución dos coñecementos previos do grupo 
(avaliación inicial, de proceso e final cualitativa). Ao alumnado permítelle autorregular as 
súas aprendizaxes: reflexionar sobre elas, comprobar o que sabe e o que lle falta por aprender. 
A posta en común dos resultados fai que se decate dos seus coñecementos previos. Este 
cuestionario, no decurso e ao final do proceso, axúdao a autorregularse (aprender a aprender).  

Empregámolos neste caso no marco do deseño e realización de actividades, seguindo o 
Ciclo de aprendizaxe de Karplus, que axuda a secuenciar  actividades de varias tipoloxías para 
favorecer a actividade científica do alumnado orientada á construción de modelos explicativos 
cada vez máis complexos. Os formularios KPSI poden situarse entre as actividades de 
exploración. Solicítase unha estimación sobre o coñecemento segundo catro niveis: 1. Non 
sabe nada do que se afirma, 2. Sabe algo, 3. Compréndeo ben, 4. Pode explicalo. 

A demostración do adecuado coñecemento prodúcese ao podelo verbalizar correctamente, 
lingüística e cientificamente. O alumnado adoita situarse nun nivel alto se nos ítems aparecen 
termos coñecidos e considera que non sabe cando non os coñece. Resúltalle difícil recoñecer a 
incorrección das súas explicacións e así é difícil que se esforce na modificación de ideas e 
conceptos. O KPSI debe ir acompañado de posta en común e debate na súa xestión. 

2. Desenvolvemento da experiencia 

Unha experiencia de aplicación dos KPSI tivo lugar en materias científicas integrada nunha 
secuencia sobre o significado das competencias docentes e a relación coas competencias 
básicas -sendo unha delas a de “coñecemento e interacción co mundo físico”, a cal se 
acostuma identificar coa competencia científica- que o futuro profesorado de EI e EP ha de 
desenvolver nas aulas. 

A xestión do cuestionario consistiu en: 1. O alumnado cobre individualmente o 
cuestionario, “KPSI inicial”, 2. Baléirase a información en grupo-clase e o alumnado expresa 
nun debate as súas dúbidas e demandas.  

Tras a aplicación se detecta descoñecemento do significado das competencias e do EEES. 
Deséñase, pois, unha intervención docente a través dunha actividade multimedia de 



diapositivas interactivas sobre o EEES e o significado das competencias e as implicacións 
metodolóxicas. Trabállase en pequeno grupo cun texto do Tuning Project e proponse a 
categorización de 30 competencias e a súa identificación na guía docente.  

Pasouse novamente o KPSI para observar a evolución das aprendizaxes (o alumnado 
cubriu o cuestionario no espazo reservado á súa carpeta de aprendizaxe no curso virtual da 
materia, posibilitándose asistencia telemática, proporcionándose ligazóns a textos dixitais e 
vídeos con achegas sobre cada aspecto). Isto foi seguido dunha posta en común. Os resultados 
amosaron que as dificultades non estaban xa no significado do termo competencia, senón na 
súa aplicación. O nivel de coñecementos aumentara, situándose arredor do 3. 

Novas actividades -identificación de competencias en diversas tarefas de ciencias, deseño 
de proxectos (Arias et al., 2009) ao redor das ciencias- propóñense a continuación, tendo 
como referencia a adquisición de competencias. Ao final do proceso o alumnado 
cumprimentou novamente na aula virtual o KPSI e apareceron abondosos 3 e 4 nas respostas.  

Formúlase entón unha interacción grupal asincrónica, a través dun foro de debate na aula 
virtual, que permitiu verificar se o nivel de coñecemento autoatribuído era axeitado e serviría 
tamén para deseñar e desenvolver un novo proceso de aprendizaxe. 

3. Algunhas conclusións  

- O alumnado está afeito a un modelo tradicional de ensino: explicacións, 
apuntamentos, problemas de lapis e papel, exames reprodutivos. Manifesta 
resistencias e inseguridade diante dun cambio de modelo no que o seu papel debe ser 
activo e non de simple receptor. 

- Cústalle ser consciente das súas aprendizaxes (ver resultados cuestionarios KPSI) e 
confunde o coñecemento das palabras coa apropiación dos conceptos. Tende a 
autoavaliarse con puntuacións altas cando coñece as verbas. Só comeza a decatarse da 
situación cando ten que aplicar o aprendido a situacións diferentes ou cando ten que 
verbalizar, calcular ou argumentar. O alumnado que máis avanza é o máis consciente 
das súas aprendizaxes; é o que consegue autorregularse e autoavaliarse de maneira 
coherente. Os KPSI son unha axuda adicional para el. 

- Os KPSI axudan ao profesorado a orientar os procesos de aprendizaxe e ensino, pois 
ha de saber o nivel de coñecementos no que se sitúa o alumnado para establecer unha 
intervención docente eficaz. Tamén permite que o profesorado se faga consciente do 
funcionamento real da intervención didáctica alén das súas intencións. Os KPSI son 
orientativos para o alumnado; contribúen á consciencia e regulación das súas 
aprendizaxes (competencia de aprender a aprender).  

